
Verknader av vassdragsregulering, innsjøar

I regulerte innsjøar vil faunaen etter kvart bli meir artsfattig, og dei fleste artar vil også bli redusert i mengde. Verknaden heng nøye saman med graden av utvasking mellom HRV og LRV og kor mykje vatnet er regulert. Fotosyntese kan skje ned til maksimalt siktedjup, i praksis sjeldan meir enn 10 m. 

Utvaskinga er i tillegg til reguleringshøgde avhengig av bølgjer, botnprofil og botnmateriale. Dei næraste åra etter oppdemming vil utvasking i strandsona gje høgare innhald av næringsemne i vatnet. Det gjev høgare produksjon av planteplankton og i sin tur dyreplankton. Demningseffekten kan vare 10 -20 år eller lengre, alt etter kor fort strandsona blir erodert. 
For botndyr vil tilslamming, tørrlegging, frost og øydelegging av plantedekket gje ein dramatisk reduksjon. I Blåsjøn i Jämtland var botndyrfaunaen i reguleringssona redusert med ca 70 % etter 10 år med ei reguleringshøgde på 6 m (+2/-4 m). I resten av vatnet var faunaen redusert med 25 % og totalt for vatnet ca 50 %. Etter ei tilleggsregulering på -7 m var 92 % av dei største botndyrartane forsvunne. Liknande erfaring har ein frå Limingen i Trøndelag. 

I slike vatn vil det vera dyreplankton og enkelte littorale krepsdyr som linsekreps og skjoldkreps som overtek som viktigaste føde for auren, dersom vasskvaliteten er god nok. Skjoldkrepsen legg egga sine på grunt vatn om hausten, og er derfor avhengig av at vatnet blir fylt opp til same vasstand tidleg på sommaren for at egga skal klekke. 
I Sverige har ein langtidsseriar som viser at næringsinnhaldet i regulerte innsjøar blir gradvis redusert til under naturtilstand. Med andre ord ei utarming av vatnet. 

I Aursjøen, Grønningen og Gautsjøen i Lesja kommune var den potensielle årlege avkastninga av fisket vurdert til nær 4000 kg. Det var også nær det som faktisk blei hausta i vatna før reguleringa på 1950-talet. I åra 1985 – 1989 var det årlege uttaket ca 1600 kg totalt av aure og harr. Det tilsvarar ca 0,5 kg/ha ved HRV. Vatna har ei reguleringshøgde på 28,7 m, 18,5 m og 12,5 m. Dei ligg ca 850 moh, og pH er målt til 6,6 – 6,7 i juli. Skjoldkreps er blitt ei viktig næring for auren, som er av god kvalitet men med tynn bestand (NINA-rapport 100, 2005: Aurareguleringa og Takrenneoverføringa. Erfarte skader på fisk, tiltak og vurderinger). 
Ei oppsummering av situasjonen i Tokke-Vinjevassdraget:

· Sterkt eroderte strender

· Utarming av næringsinnhald og fauna

· Innslaget av skjoldkreps er i dei seinare åra blitt sterkt redusert eller i mange tilfelle ikkje lenger sporbart, mellom anna pga redusert sommarvasstand 

· Introduksjon av ørekyt har redusert produksjonsgrunnlaget for aure ytterlegare.

Verknader av vassdragsregulering i elvar

I elvar og bekkar vil næringstilgangen for fisk hovudsakleg bestå av insektlarvar (steinfluger, døgnfluger, vårfluger, knott med meir) og driv. Verknaden av reguleringa vil variere med vassføring, tapperegime og korleis den aktuelle strekninga ligg i høve til kraftstasjon og magasin.

I uregulerte vassdrag vil driv av dyreplankton, overflateinsekt med vidare gje gode vilkår for fisk straks nedanfor innsjø. I regulerte vassdrag vil ein ha noko av den same effekten nedanfor kraftstasjonane. Men høg vassføring kombinert med kaldt vatn (frå tapping av botnvatn eller vinterstid) vil i mange høve gjera fisken i mindre stand til å nytte seg av næringa. Låg vassføring i produksjonssesongen reduserer produksjonsgrunnlaget betydeleg. 
Fisk som stend på elv vil ofte vera revirhevdande. Dette er avhengig av vassføring og innslag av eigna standplassar for fisk. Terskeldammar kan auke elvas eigeproduksjon av næring, men vil også kunne føre til tettare fiskepopulasjon ved at revirhevdinga tek slutt. Kombinert med som regel alltid brukbare gytevilkår vil resultatet bli meir småfisk. 

Sambandet mellom ulike delar av vassdraget, som mellom innsjø og elv, blir brote. Resultatet er dårlegare vilkår for vandring. For fisken i magasina fører dette også ofte til dårlegare tilgang på høvelege gytebekkar. I ein del tilfelle blir det konstatert gyting på oppdemte tidlegare bekkar i magasinet. Tilgangen på gyteareal oppstraums magasinet kan elles vera avhengig av vasstanden i magasinet, som kan påverke vilkåra for oppvandring i bekk. 

Auka vintervassføring, redusert islegging og sommarvassføring og bortfall av vanlege vårflaumar kan stimulere til uønskt vekst av krypsiv, tusenblad og andre vassplantar. Sedimenttransport nedover i vassdraget i samband med driving av tunnelar ned vidare har også i mange tilfelle ført til auka tilgroing i rolegare delar av vassdraget. 
Tap av fisk gjennom turbinar og overføringar kan vera eit problem. Problemet er mellom anna avhengig av turbintype og arrangement ved tappeluka. Brå variasjonar i vassføring kan gje episodar med innestenging og stranding av fisk. 
Ei oppsummering av situasjonen i Tokke-Vinje vassdraget: 

· Det er bare fastsett minstevassføring for Kjelavassdraget (frå Vågsli til Vinjevatn). Dei andre elvane har i lange periodar til dels sterkt redusert vassføring, avhengig av uregulerte restfelt. 
· Nedre del av Tokkeåi er ei av dei viktigaste gyteelvane for storaure i Telemark. Elva er utan pålegg om minstevassføring, men har mellom anna som ei friviljug ordning frå Statkraft si side hatt auka vassføring om hausten. Det er også innført ei ordning med meir gradvis endring i sleppet frå Lio kraftstasjon. 

· Det er registrert klager og målingar av dårleg vasskvalitet i delar av Tokkeåi.

· Grungevatn og Tveitvatn har store problem med krypsiv. Problemet er dårleg kartlagt.

· Reguleringsmagasin tett opp til E 134 og Hardangervidda nasjonalpark skaper negative inntrykk i form av store eroderte strender. Det dreg ned heilskapsinntrykket i område med stor bruksverdi for reiseliv og fotturisme. 
· Nedtapping også om sommaren forsterkar det negative inntrykket visuelt sett, og er også svært uheldig for produktiviteten i vatna. Dette er ein ny situasjon i høve til den gongen utbygginga blei vedteken. 

· Framande artar som ørekyt og stingsild reduserer utbyttet av aurefisket. Problemet må takast omsyn til ved planlegging av miljøtiltak i vassdrag, men synes elles å vera skapt av andre enn Statkraft. 

· Store variasjonar i vasstanden skaper vanskar for ferdsla på magasina, både på grunn av usikker is og vanskar med bruken av båt. Skjer og grunnar kan utgjera ein tryggingsrisiko så lenge dei ikkje er merkte.
· Reguleringa har i enkelte område lagt større kulturlandskap under vatn, med støylsmiljø og gamle gardar.  

